
Eeyou Coastal Habitat Project 
 

ᒑᐧᑳᓐ ᐊᓐ ᑳ ᓈᓂᑑᒋᔅᒑᔨᐦᑖᑯᐦᒡ ᑭᔮᐦ ᑖᓂᑖᐦ ᑳ ᐃᐦᑐᑎᑭᓂᐧᐃᒡ? 

ᐋᐦ ᓈᓂᑑᒋᔅᒑᔨᐦᑖᑯᐦᒡ ᒑᐧᑳᓐ ᐋᐦ ᐃᐦᑎᑯᐦᒡ ᐅᑖᐦ ᐧᐄᓂᐹᑯᐦᒡ ᐄᔨᔨᐅᔅᒌᐦᒡ ᐋᐦ ᐋᐱᑎᔒᔥᑎᑭᓂᐧᐃᒡ 

ᐅᑖᐦ ᓂᔅᑯᒧᐧᐃᓐ ᐧᑳᕐᐳᕃᐃᔑᓐ ᐅᐦᒋ ᑭᓂᐧᐋᐱᐦᑎᑭᓂᐆ ᑭᔮᐦ ᐊᐧᐋᓂᒌ ᐋᐦ ᐧᐃᔮᔨᐦᑎᐦᒡᐦ ᐊᓂᑖᐦ ᒑ 

ᐄᔅᐱᔨᐦᑖᑭᓂᐧᐃᐧᐃᔨᒡ ᐅᑖᐦ ᔮᔮᐤ ᐧᐄᓂᐹᑯᐦᒡ ᐄᔨᔨᐤ ᐃᐦᑖᐧᐃᓂᐦᒡ ᐋᐦ ᐄᐦᑖᒡ, ᐋᐦ ᒫᒨᐱᒡ ᐊᐧᐋᓂᒌ ᒉᐃᒥᔅ ᐯᐃᐦ ᑎᔮᐦᑭᐦᐄᒑᐱᔨᔨᒡ 

ᓂᓈᐦᑭᐤ ᒑᐧᑳᔨᐤ ᐅᑎᐦᑖᐧᐃᓂᐧᐋᐦᒡ ᐅᑖᐦ ᐊᑎᒫᐱᓯᒻ, ᐅᔅᑯᑎᒥᐦᒑᓯᐤᐦᐋᐃᑦᕈ-ᑯᐯᒃ, ᒫᔮᓂᐤ ᒌᐦ ᒌᔑᐦᑖᐧᐃᒡ ᐊᓂᔮ ᑳ ᐄᔑ ᐱᑯᓵᔨᐦᑖᑯᓯᒡ 

ᒑ ᐃᐦᑐᑎᐦᒡᐦ᙮ ᓃᔓᔨᒡ ᒌᐦ ᐄᔑᓈᑯᓐ ᐊᓐ ᒑᐧᑳᓐ ᑳ ᐧᐄᐦ ᒋᔅᒑᔨᐦᑖᑯᐦᒡ: 

1. ᒑᐧᑳᓐ ᐊᓐ ᓈᔥᒡ ᑎᔮᐦᑭᐦᐄᒑᐱᔨᒡ ᐧᐋᐦᒋ ᐃᔨᔑᓈᑯᐦᒡᐦ ᒫᐧᑳᒡ ᐊᓅᐦᒡ ᔑᑳᐹᔥᒄᐦ ᐅᑖᐦ ᐧᐋᐱᓅᑖᐦᒡ ᐄᑖᐦᒑᑳᒻ ᒉᐃᒥᔅ ᐯᐃᐦ?  
2. ᑖᓐ ᐋᔑ ᑖᐦᑭᐦᐅᑯᒡ ᐱᔮᓲᒡ ᐅᑖᐦ ᐧᐄᓂᐹᑯᐦᒡ ᐋᐦ ᐃᐦᑖᒡ ᑭᔮᐦ ᑖᓐ ᐋᔑ ᑖᐦᑭᐦᐄᒑᐱᔨᒡ ᐋᐦ ᓂᑑᐦᐅᓈᓂᐧᐃᒡ? 

ᐊᓂᒌ ᑳ ᓈᓂᑑᒋᔅᒑᔨᐦᑎᐦᒡᐦ ᐅᑖᐦ ᒋᔅᑯᑎᒫᑑᑭᒥᑯᐦᒡ ᔫᓂᕕᕐᓯᑏ ᒌᐦ ᐅᐦᒋᐱᔪᐧᐃᒡ ᑭᔮᐦ ᒌᐦ ᐧᐄᒋᐦᐄᑯᐧᐃᒡ ᐅᑖᐦ ᐄᔨᔨᐅᔅᒌᐦᒡ ᐄᔨᔨᐤ 

ᐃᐦᑖᐧᐃᓂᐦᒡ ᒫᔪᒋᔅᒑᔨᐦᑎᒥᔨᒡᐦ ᐅᑎᔅᒌᐧᐋᔨᐦᒡ ᐋᑎ ᐃᔨᔅᐱᔨᔨᒡ ᓂᓈᐦᑭᐤ ᒑᐧᑳᔨᐤ᙮ ᐅᑖᐦ ᒫᒃ ᔮᔮᐤ ᐧᐄᓂᐹᑯᐦᒡ ᐄᔨᔨᐅᔅᒌᐦᒡ ᐋᑯᑎᐦ ᑳ 

ᓈᓂᑑᒋᔥᒑᔨᐦᑖᑯᐦᒡ ᐅᑖᐦ ᐅᐦᒋ ᕉᐱᕐᑦ ᐯᐃᐦ ᐊᓂᑖᐦ ᐄᔑ ᐋᐦ ᒥᒋᔥᑖᐧᐋᔮᒡ, ᑭᔮᐦ ᒌᐦ ᐧᐄᒋᐦᐄᐧᐋᐅᐧᐃᒡ ᒋᓵᓰᐲᐅᐄᔨᔨᐅᒡ, 

ᐧᐄᒥᓂᒌᐅᐄᔨᔨᐅᒡ, ᐄᓯᒫᓃᐅᐄᔨᔨᐅᒡ ᑭᔮᐦ ᐧᐋᔅᑳᐦᐄᑭᓂᔒᐅᐄᔨᔨᐅᒡ᙮ 

ᐊᓐ ᑳ ᐄᔑ ᓈᓂᑑᒋᔅᒑᔨᐦᑖᑯᐦᒡ ᒨᔥ ᒌᐦ ᐊᔥᒋᐱᔨᐤ ᐄᔨᔨᐤ ᒋᔅᒑᔨᐦᑎᒧᐧᐃᓐ ᑭᔮᐦ ᐊᓐ ᔖᔥ ᑳ ᐄᔑ ᒋᔅᒑᔨᐦᑖᑯᐦᒡ ᐊᓂᑖᐦ ᐄᔑ ᐅᑖᐦᒡ ᐋᐦ ᒌᐦ 

ᓈᓂᑑᒋᔅᒑᔨᐦᑖᑯᐦᒡ᙮ ᑳ ᐋᔨᒧᑎᑭᓂᐧᐃᒡᐦ ᔑᑳᐹᔥᒄᐦ, ᓂᔅᑭᒡ, ᑭᔮᐦ ᐋᐦ ᓂᑑᐦᐅᓈᓂᐧᐃᒡ ᒌᐦ ᐊᔨᒥᐦᐋᑭᓂᐅᐧᐃᒡ ᐊᓂᒌ ᒫᔪᒋᔅᒑᔨᐦᑎᐦᒡ ᐅᑖᐦ 

ᐅᐦᒋ ᒋᓵᓰᐲᐦᒡ, ᐧᐄᒥᓂᒌᐦᒡ, ᐄᓯᒫᓂᐦᒡ ᑭᔮᐦ ᐧᐋᔅᑳᐦᐄᑭᓂᔑᐦᒡ ᐋᐦ ᒌᐦ ᐅᐦᒌᒡ᙮ ᐊᓂᒌ ᓂᑑᐦᐆᔅᒌᐦᒡ ᐋᐦ ᐃᐦᑖᒡ ᒌᐦ ᐧᐄᒑᐧᐋᐧᐃᒡ ᐊᓂᔮᐦ 

ᓂᔮᓂᑑᒋᔅᒑᔨᐦᑎᒥᔨᒡᐦ ᓂᐲᔨᐤ, ᐄᑖᒥᐹᑯᐦᒡ ᐋᐦ ᐃᐦᑎᑯᓂᔨᒡ ᑭᔮᐦ ᔑᑳᐹᔥᒄᐦ ᑭᔮᐦ ᒌᐦ ᐱᒋᔅᑎᓂᒧᒡ ᐅᒋᔅᒑᔨᐦᑎᒧᐧᐃᓂᐧᐋᐤ ᐅᐦᒋ ᐱᔮᓯᐤᐦ ᑳ 

ᓈᓂᑑᒋᔅᒑᔨᐦᑖᑯᓯᔨᒡᐦ᙮ ᐊᓂᒌ ᑳ ᐧᐃᔨᐱᔨᐦᑖᒡ ᒑ ᐃᔨᐦᑎᓈᓂᐧᐃᐧᐃᔨᒡ ᐃᕐᓃ ᕌᐱᑦᔅᑭᓐ, ᒉᕐᓪᑏᓐ ᒫᕐᒃ, ᐧᓈᕐᒥᓐ ᑭᔮᐦ ᐧᐃᓪᕕᕃᑦ ᒌᓯᐤ, ᑭᕃᑭᕇ 

ᒥᔮᐴ, ᒥᕐᓕᓐ ᐧᐄᔥᑭᒑᓐ ᑭᔮᐦ ᐃᕐᓃ ᒧᓱᔅ, ᐋᐦ ᒌᐦ ᐧᐄᒋᐦᐄᑯᒡ ᐧᓛᕌ-ᓖ ᓵᒻᐦ᙮ ᐊᐅᔅᑖᐦ 40 ᓂᑑᐦᐄᔨᔨᐅᒡ ᒌᐦ ᐧᐄᒋᐦᐄᐧᐋᐧᐃᒡ 12 ᓂᑑᐦᐆᔅᒌ 

ᐋᐦ ᒌᐦ ᓈᓂᑑᒋᔅᒑᔨᐦᑖᑯᐦᒡᐦ᙮ ᒌᐦ ᐊᔨᒥᐦᐋᑭᓂᐅᐧᐃᒡ ᓂᑑᐦᐅᓲᒡ ᑭᔮᐦ ᒋᔖᔨᔨᐅᒡ ᐅᐦᒋ ᐊᓂᔮ ᓃᔥᑎᒻ ᑳ ᒋᔅᒑᔨᐦᑖᑯᓂᔨᒡ᙮ 

ᐋᐅᒄ ᐧᐋᐦᒋ ᒌᐦ ᐅᔑᐦᐋᑭᓂᐧᐃᒡ ᐆ ᒥᓯᓂᐦᐄᑭᓂᔥ ᒑ ᒋᔅᒑᔨᐦᑖᑯᐦᒡ ᐊᓐ ᑳ ᐄᔑ ᒥᔅᑭᐧᐋᐦᑖᑭᓂᐧᐃᒡ ᐅᑖᐦ ᔫᓂᕕᕐᓯᑏ ᑭᔮᐦ ᐄᔨᔨᐅᒡ 

ᐃᔮᐱᒋᔥᑖᒡ ᐊᔅᒌᔨᐤ ᐋᐦ ᒌᐦ ᐧᐄᒑᐱᑎᓰᒥᑐᒡ᙮ ᐊᓐ ᒫᒃ ᑳ ᐄᔑ ᐧᐄᒑᐱᑎᓰᒥᑐᓈᓂᐧᒡ, ᓃᔮᓐ ᐅᑖᐦ ᐅᐦᒋ ᐲᓯᐧᒫᐦᑖᐦᒡ ᐋᑯᑎᐦ ᑳ ᐅᐦᒋ 

ᒋᔅᒑᔨᐦᑎᒫᐦᒡ ᐋᔥᐱᔑ ᒋᔥᑎᒫᐧᐃᐦᒡ ᐄᔨᔨᐤ ᒋᔅᒑᔨᐦᑎᒧᐧᐃᓐ ᐅᐦᒋ ᐆ ᑳ ᐄᔑ ᑯᐧᑳᒋᔅᒑᒧᓈᓂᐧᐃᒡ ᐋᐦ ᐧᐄᐦ ᒋᔅᒑᔨᐦᑖᑯᐦᒡ᙮ ᐊᓂᒌ ᐃᔮᐱᒋᔥᑖᒡ 

ᓂᑑᐦᐆᔅᒋᔨᐤ ᑳᐧᐄᒑᐱᑎᓰᒥᒋᐦᒡ ᐋᑯᑎᐦ ᑳ ᐅᐦᒋ ᐋᔥᐱᔑ ᒋᔥᑎᒫᐧᐋᔨᐦᑎᐦᒃ ᐄᔨᔨᐤ ᐱᒫᑎᓰᐧᐃᓂᔨᐤ ᑭᔮᐦ ᒑ ᒥᔪᓈᑭᑎᐧᐋᔨᐦᑖᑯᓂᔨᒡ ᐊᔅᒌᔨᐤ, 

ᒫᐧᑳᒡ ᐊᓅᐦᒡ ᑭᔮᐦ ᐋᐦ ᒋᔅᒋᓰᑎᑎᐧᐋᑭᓂᐅᐧᐃᒡ ᐊᓂᒌ ᐋᔮᓂᔅᒑ ᒑ ᐱᒫᑎᓰᒡ᙮ ᒋᔅᒑᔨᐦᑎᒧᐧᐃᓐ ᐅᐦᒋ ᐊᔅᒌ, ᓂᐲ, ᓂᔅᑭᒡ, ᔑᐦᑳᒃᐹᔥᒄᐦ, ᐄᔨᔨᐅᒡ, 

ᐋᔪᐧᐃᒄ ᐋᔮᓂᔅᒑ ᑳ ᓂᑭᑎᒧᐧᐋᑭᓂᐅᐧᐃᒡ᙮ ᒥᒑᑐᐱᐳᓐᐦ ᒫᒃ ᒌᐦ ᐱᒦᐦᑭᑭᓂᐆ ᐆ ᐋᐦ ᐧᐄᐦ ᓈᓂᑑᒋᔅᒑᔨᐦᑖᑯᐦᒡ, ᐋᐦ ᒌᐦ ᐊᔨᒥᐦᐄᒋᐦᒡ ᐄᔨᔨᐅᒡ 

ᐅᑎᐦᑖᐧᐃᓂᐧᐋᐦᒡ ᑭᔮᐦ ᐊᓂᒌ ᐃᔮᐱᒋᔥᑖᒡ ᐅᓂᑑᐦᐆᔅᒌᐧᐋᐤ, ᐅᑖᐦ ᐅᑖᐦᒡ ᐋᐦ ᒌᐦᐅᒋᐱᔨᒡ ᐄᔨᔨᐤ ᒋᔅᒑᔨᐦᑎᒧᐧᐃᓐ, ᑭᔮᐦ ᐊᓐ ᔖᔥ ᑳ 

ᒥᓯᓂᐦᐄᑭᓂᐧᐃᒡ ᑭᔮᐦ ᐊᓂᑖᐦ ᑳ ᐅᐦᒋᐱᔨᒡ ᐆ ᐄᔨᔨᐤ ᒋᔅᒑᔨᐦᑎᒧᐧᐃᓐ᙮ ᓂᓈᐦᑭᐤ ᑭᔮᐦ ᓂᒌᐦ ᐅᐦᑎᓈᓈᓐ ᒋᔅᒑᔨᐦᑎᒧᐧᐃᓐ, ᐊᓐ ᐄᔨᐦᐱᓂᒡ ᐋᐦ 

ᐄᔅᐱᔨᒡ ᒑᐧᑳᓐ, ᐋᐦ ᒌᐦ ᒫᐅᐦᑐᓂᑭᓂᐧᐃᒡ ᑳ ᐄᔑ ᒥᔅᑭᐧᐋᐦᑖᑭᓂᐧᐃᒡ, ᑭᔮᐦ ᐊᓐ ᓃᔮᓐ ᓈᐦᐄᔨᐤ ᑳ ᐄᔑ ᐧᐋᐱᐦᑎᒫᐦᒡ ᐅᑖᐦ ᐱᑯᑎᔅᑭᒥᑳᐦᒡ 

ᑭᔮᐦ ᐄᔨᔨᐤ ᐃᐦᑖᐧᐃᓂᐦᒡ, ᐋᐦ ᐧᐄᐦᑎᒫᐦᒡ ᐊᓐ ᐋᔑ ᓂᓯᑐᐦᑎᒫᐦᒡ ᑭᔮᐦ ᐊᓐ ᑳ ᐄᔅᐱᔨᒡ᙮  



 

 

ᐊᓐ ᐋᔑ ᓂᑑᒋᔅᒑᔨᐦᑎᒫᐦᒡ, ᓂᒧᐃ ᓂᑏᔨᒦᔥᑎᒧᐧᐋᓈᓂᒡ ᐄᔨᔨᐅᒡ, ᐅᔅᑯᑎᒥᐦᒑᓯᐤ ᐦᐋᐃᐦᑎᕈ-ᑯᐯᒃ, 

ᓂᔅᑯᒧᐧᐃᓐ, ᓂᒋᔅᑯᑎᒫᑑᑭᒥᑯᓈᓐᐦ᙮ ᐋᐅᒄ ᐆ ᓂᔮᓐ ᓂᑎᔨᒧᐧᐃᓂᓈᓐ ᑭᔮᐦ ᐧᐋᐦᑎᒫᐦᒡ᙮ ᐅᑖᐦ 

ᐊᑳᒥᒋᐦᒋᑭᒦᐦᒡ ᐋᑯᑖᐦ ᑳ ᐅᐦᒋᐦᒡ ᓂᑖᓂᔥᑭᐧᐃᔒᒥᓈᓂᒡ, ᓂᒧᐃ ᐄᔨᓈᐦᒡ, ᐋᐅᒄ ᐊᓐ ᐧᐋᐦᑎᒫᐦᒡ ᐋᐦ ᒌᐦ 

ᓈᓂᑑᒋᔅᒑᔨᐦᑎᒫᐦᒡ ᐅᑖ ᐋᐦ ᐄᐦᑖᔮᐦᒡ ᐋᐦ ᒌᐦ ᐅᐦᒋ ᐧᐄᔓᒥᑭᐧᐃᔮᐦᒡ, ᐊᓐ ᓂᐦᐋᐤ ᒑ ᐃᐦᑐᑎᒫᐦᒡ, 

ᓂᑏᔨᒧᐧᐃᓂᓈᐦ ᐋᐦ ᐋᐱᒋᑎᐦᒡ ᑳ ᒋᔅᑯᑎᒫᑭᐧᐃᔮᐦᒡ ᑭᔮᐦ ᓂᐦᐋᐤ ᒑ ᐃᐦᑎᔮᐦᒡ᙮ ᐋᑯᑎᐦ ᑳ ᐅᐦᑎᓂᒫᐦᒡ ᐊᓐ 

ᑳ ᐄᔑ ᒥᔅᑭᐧᐋᐦᑖᔮᐦᒡ᙮ ᒥᒄ ᒫᒃ, ᓂᔮᓂᑯᑑᓐᐦ ᐋᐅᒄ ᐧᐋᐦᑎᒫᐦᒡ ᐊᓐ ᐋᔑ ᓂᓯᑐᐦᑎᒫᐦᒡ ᑭᔮᐦ ᐋᑖᔨᐦᑎᒫᐦᒡ 

ᐋᐦ ᑖᐧᐹᒥᑭᐦᒡ, ᐄᔨᔨᐅᒡ ᐋᐦ ᒌᐦ ᐧᐄᒑᐱᑎᓰᒥᒋᐦᒡ᙮ ᓂᒌᐦ ᑯᒋᔥᑖᓈᓐ ᒑ ᓂᓯᑐᐦᑖᑯᐦᒡ ᐆ ᒫᐦᒋᒡ ᐋᔑ 

ᐧᐄᐦᑎᒫᐦᒡ ᓂᓈᐦᑭᐤ ᒑᐧᑳᓐ ᐋᐦ ᒌᐦ ᐊᔥᑎᓂᒫᐦᒡ ᐊᓐ ᑳ ᐄᔑ ᓂᒋᔥᑭᒫᐦᒡ᙮  

ᓂᒧᐃ ᒨᔥ ᑖᐱᔥᑯᓐ ᓂᒌᐦ ᐄᑖᔨᐦᑎᒥᐦᐄᑯᓈᓐ ᒥᓯᐧᐋ ᒑᐧᑳᓐ, ᐋᐦ ᐄᐦᑎᑯᐦᒡ ᐊᓐ ᐧᐋᐦᒋ ᐄᑖᔨᐦᑎᒫᐦᒡ᙮ ᓂᒧᐃ ᓂᑭ ᒌᐦ ᐧᐄᐦᑖᓈᓐ ᐊᓐ ᒥᓯᐧᐋ 

ᒑᐧᑳᓐ ᑳ ᐄᔑ ᐧᐋᐱᐦᑎᒫᐦᒡ ᑭᔮᐦ ᐹᐦᑎᒫᐦᒡ, ᐋᔥᒄ ᐧᐋᔥ ᓂᒋᔅᑯᑎᒫᓱᓈᓐ ᑭᔮᐦ ᓂᒋᔥᑖᔨᐦᑎᒧᐧᐋᓈᓐ ᐧᐄᔨ ᐄᔨᔨᐤ ᐋᑖᔨᐦᑎᒥᐦᐄᑯᑦ ᒑᐧᑳᔨᐤ᙮ ᐆ 

ᐄᔨᔨᐤ ᒋᔅᒑᔨᐦᑎᒧᐧᐃᓐ ᐋᔥᑎᓂᒫᐦᒡ ᐅᑎᐦ ᐋᐅᒄ ᐊᓐ ᑳ ᐄᔑ ᐧᐄᐦᑎᒫᑭᐧᐃᔮᐦᒡ ᒫᐧᑳᒡ ᑳ ᐃᐦᑐᑎᒫᐦᒡ ᓂᑖᐱᑎᓰᐧᐃᓂᓈᓐ ᑭᔮᐦ ᓂᒌᐦ ᐧᐄᐦ 

ᒑᔥᑎᓈᐦᐅᓈᓐ ᐋᐦ ᐋᔨᒥᐦᐄᒋᐦᒡ ᐊᓂᒌ ᐃᔮᐱᒋᔥᑖᒡ ᐊᔅᒌᔨᐤ ᑭᔮᐦ ᒋᔖᔨᔨᐅᒡ᙮ ᓂᑎᑖᔨᐦᑖᓈᓐ ᑖᐧᐹᐦ ᐋᐦ ᒌᐦ ᑯᒋᔥᑖᔮᐦᒡ ᒑ ᐊᔥᑎᓂᒫᐦᒡ 

ᐄᔨᔨᐤ ᒋᔅᒑᔨᐦᑎᒧᐧᐃᓐ, ᑖᐧᐹᐅᒑᔨᐦᒧᐧᐃᓐ ᐊᓐ ᑳ ᐄᔑ ᓂᓯᑐᐦᑎᒫᐦᒡ, ᑭᔮᐦ ᓂᒌᐦ ᐄᓈᓐ ᓲᐦᒡ ᐋᐦ ᒌᐦ ᑯᒋᔥᑖᔮᐦ ᑯᐃᔅᒄ ᒑ ᐧᐄᐦᑎᒫᐦᒡ ᓃᔓᔨᒡ 

ᐋᐦ ᐄᔑᓈᑯᐦᒡ ᒋᔅᒑᔨᐦᑎᒧᐧᐃᓐ ᐋᐦ ᒌᐦ ᑭᓂᐧᐋᐱᐦᑎᒫᐦᒡ᙮  

ᑖᓐ ᐋᔑ ᐧᐄᒋᐦᐄᐧᐋᐱᔨᒡᐦ ᔑᑳᐹᔥᒄᐦ? 
ᐊᓂᒌ ᑳ ᐧᐄᒋᐦᐄᐧᐋᒡ ᐋᐦ ᓈᓂᑑᒋᔅᒑᔨᐦᑖᑯᓂᔨᒡ ᑭᔮᐦ ᐄᔨᔨᐅᒡ ᑖᐱᔥᑯᓐ ᑖᐧᐹᐦᑎᒧᒡ ᓈᔥᒡ ᐋᐦ ᒋᔅᑎᒫᐧᐃᓂᔨᒡ ᑯᐃᔅᒄ ᒑ ᒌᐦ ᐄᔑ 

ᓂᐦᑖᐅᒋᓂᔨᒡᐦ ᔑᑳᐹᔥᒄᐦ ᐊᓂᑎᐦ ᒑ ᒌᐦ ᐅᐦᒋ ᐧᐄᒋᐦᐄᑯᔨᒡᐦ ᓂᒫᔅᐦ ᑭᔮᐦ ᐱᔮᓯᐤᐦ᙮ ᔖᔥ ᐧᐋᔥᑭᒡ ᒌᐦ ᐧᐄᐦᑎᒧᒡ ᐄᔨᔨᐅᒡ ᐋᐦ 

ᒥᔪᓂᐦᑖᐅᒋᓂᔨᒡᐦ ᔑᑳᐹᔥᒄᐦ ᐋᑯᑎᐦ ᓈᐦᐄᐱᔨᔨᒡ ᒑ ᒌᐦ ᐧᑖᐦᐅᒡ ᐲᔮᓯᐅᒡ, ᒫᔔᐦᐋᑳ ᓂᔅᑭᒡ᙮ ᐋᐅᒄ ᑳ ᐄᔑ ᒥᔅᑭᐧᐋᐦᑖᑭᓂᐧᐃᒡ ᒫᐧᑳᒡ 

1970 ᑳ ᐱᒥᐱᔨᒡᐦ ᑳ ᐄᒋᔥᑖᒡᐦ ᐋᐦ ᐱᐳᐦᒡᐦ ᓈᔥᒡ ᐋᐦ ᒌᐦ ᒥᔪᓂᐦᑖᐅᒋᐦᒡᐦ ᔑᑳᐹᔥᒄᐦ ᐊᓂᑖᐦ ᔮᔮᐤ ᑳᔅᐧᑖᕐ ᓰᐲ ᑳ ᐄᔑᓂᐦᑳᑖᒡ᙮ ᐋᑯᑎᐦ 

ᑳ ᒌᐦ ᒦᒋᓱᒡ ᓂᔅᑭᒡ ᑭᔮᐦ ᐄᐧᐋᐳᐧᐋᐅᒡ ᒫᐧᑳᒡ ᐋᐦ ᒌᐦᐧᐋᔮᐦᒡ ᐋᐦ ᑎᐧᑳᒋᓂᔨᒡ᙮ ᐄᔨᔨᐅᒡ ᒥᑎᑐᓐ ᒌᐦ ᒋᔅᒑᔨᒫᐧᐃᒡ ᒑ ᐃᐦᑎᔨᒡᐦ ᐱᔮᓯᐤᐦ ᑭᔮᐦ 

ᒥᔥᑏᐦ ᒌᐦ ᓂᐱᐦᐋᐅᐧᐃᒡ᙮ 

ᐊᓂᑖᐦ ᓈᔥᒡ ᐋᐦ ᒥᔪᓂᐦᑖᐅᒋᐦᒡᐦ ᔑᑳᐹᔥᒄᐦ ᐋᑯᑎᐦ ᓂᒥ ᓈᔥᒡ ᒌᐦ ᒫᐅᓯᑯᐱᔨᐤ ᒑᐧᑳᓐ ᐊᓂᑖᐦ ᐄᑖᒥᐹᑯᐦᒡ᙮ ᐊᓐ ᒫᒃ ᑳ ᐄᔑ ᒥᓯᓈᑖᒡ 

ᑎᐹᒋᒨᓯᓂᐦᐄᑭᓐ Migratory Bird Habitat Task Force Report ᑳ ᐄᔑᓂᐦᑳᑖᒡ ᒋᓵᓰᐲᐦᒡ ᑳ ᐅᔑᐦᑖᑭᓂᐧᐃᒡ, ᐋᑯᑖᐦ ᐋᔑ 
ᐧᐄᐦᑖᑯᐦᒡ ᐅᑎᐦ ᑎᐹᒋᒨᓯᓂᐦᐄᑭᓂᐦᒡ ᐋᐦ ᐧᔮᔥᑎᓂᐧᐃᑯᐦᑎᐦᒡᐦ ᔑᑳᐹᔥᒄ ᐋᑯᑎᐦ ᓈᔥᒡ ᒫᔪᓂᐦᑖᐅᒋᐦᒡᐦ ᒫᐧᑳᒡ ᐋᐦ ᒌᐧᐋᒋᐧᐃᐦᒡ ᑭᔮᐦ ᐋᑳ 
ᔫᐧᐃᐦᒡ, ᐋᐦ ᒥᐧᔮᑭᒥᒡ ᐊᓂᑎᐦ ᐋᐦ ᐃᐦᑎᑯᐦᒡᐦ ᔑᑳᐹᔥᒄᐦ᙮ ᐊᓂᒌ ᑳ ᓈᓂᑑᒋᔅᒑᔨᐦᑎᐦᒡ ᐋᑯᑖᐦ ᐋᑖᔨᐦᑎᐦᒡ ᐅᔮ ᐋᔅᐱᔨᔨᒡᐦ ᓈᔥᒡ ᒑ 

ᒥᔪᓂᐦᑖᐅᒋᓂᔨᒡᐦ ᔑᑳᐹᔥᒄᐦ᙮ ᐊᓐ ᐋᑳ ᓈᔥᒡ ᔮᔮᐦᑖᑭᒥᐱᔨᒡ ᐊᓂᑖᐦ ᐋᐦ ᓂᐦᑖᐅᒋᐦᒡᐦ ᔑᑳᐹᔥᒄᐦ ᐋᑯᑎᐦ ᓂᒥ ᐋᐦᒋᐱᔨᐤ ᐊᓂᑖᐦ 

ᐄᑖᒥᐹᑯᐦᒡ ᑭᔮᐦ ᒫᔪᓂᐦᑖᐅᒋᐦᒡᐦ ᔑᑳᐹᔥᒄᐦ᙮ ᔮᔨᑎᒨᐦ ᐊᓂᑖᐦ ᐋᓈᐦᒡ ᐊᓂᑎᐦ ᐧᐋᐦᒋ ᓂᐦᑖᐅᒋᐦᒡᐦ ᑭᔮᐦ ᓂᒥ ᓈᔥᒡ ᐋᐦᒋᐱᔨᐤ ᐋᐦ ᐧᔮᔥᑎᐦᒡ᙮ 

ᐋᐦ ᒋᔖᔥᑖᒡ ᐋᑯᑎᐦ ᒫᔪᓂᐦᑖᐅᒋᐦᒡᐦ ᔑᑳᐹᔥᒄᐦ᙮ ᐋᑯᑎᐦ ᑭᔮᐦ ᐊᑎᑎᐤ ᒥᔥᑏᐦ ᓈᐦᑖᐅᒋᐦᒡᐦ ᑭᔮᐦ ᒫᔪᓂᐦᑖᐅᒋᐦᒡᐦ᙮ 

ᒑᐧᑳᓐ ᑎᔮᐦᑭᐦᐄᒑᐱᔨᒡ ᒑ ᒌᐦ ᒥᔪᓂᐦᑖᐅᒋᐦᒡᐦ ᔑᑳᐹᔥᒄᐦ? 
ᔑᑳᐹᔥᒄᐦ ᐧᐄᓂᐹᑯᐦᒡ ᓂᐦᑖᐅᒋᓐᐦ ᑭᔮᐦ ᓂᑎᐧᐋᔨᐦᑖᑯᓐ ᐊᓂᑎᐦ ᒑ ᒌᐦ ᐅᐦᒋ ᒥᔪᓂᐦᑖᐅᒋᐦᒡᐦ ᑭᔮᐦ ᐋᐦ ᐧᐋᓵᔮᒡ ᒑ ᒌᐦ ᒋᐧᓈᔅᑯᐦᒡᐦ ᑭᔮᐦ ᒥᓯᐦᑖ 

ᓂᐦᑖᐅᒋᐦᒡᐦ ᐋᑳ ᒑ ᓂᐲᒥᑭᐦᒡᐦ ᒫᐧᑳᒡ ᐋᐦ ᐱᐳᐦᒡ᙮ ᓂᑎᐧᐋᔨᐦᑎᒧᒥᑭᓐᐦ ᒑ ᔮᔨᑎᒧᒡᐦ ᐊᓂᑖᐦ ᐋᓈᐦᒡ ᐋᐦ ᐅᐦᒋ ᓂᐦᑖᐅᒋᐦᒡᐦ᙮ ᐋᐦ ᐧᐋᓵᔮᒡ 

ᑭᔮᐦ ᐋᐦ ᐄᐦᑎᑯᐦᒡ ᐊᓂᑎᐦ ᒑ ᒌᐦ ᐅᐦᒋ ᓂᐦᑖᐅᒋᐦᒡᐦ, ᒥᔥᑏᐦ ᒋᑭ ᒌᐦ ᓂᐦᑖᐅᒋᓐᐦ ᔑᑳᐹᔥᒄᐦ, ᐋᐦ ᑭᑳᐧᓈᐹᑭᐦᒡᐦ ᒑ ᓵᒋᐹᒡᐦ ᒫᐧᑳᒡ ᐋᐦ 

ᒌᐧᐋᒋᐧᐃᐦᒡ᙮ 

 



 

 

ᑖᓂᑎᐦ, ᑖᐃᔅᑉ, ᑭᔮᐦ ᒑᐧᑳᓐ ᐧᐋᐦᒋ ᒌᐦ ᐊᒋᐧᐃᐱᔨᒡᐦ ᐋᐦ ᓂᐦᑖᐅᒋᐦᒡᐦ ᔑᑳᐹᔥᒄᐦ? 

ᑳ ᐅᔅᑯᑎᒥᐦᒑᓂᐧᐃᒡ ᐅᑖᐦ ᒋᓵᓰᐲᔥᑎᑯᐦᒡ ᐊᑯᑎᐦ ᓈᔥᒡ ᐄᔨᐦᒡ ᑳ ᐄᔑᒋᐧᐃᒡᐦ ᓰᐲᐦ ᑳ ᑎᐧᑳᒋᐦᒡ 1978 

ᐊᓂᑎᐦ ᒑ ᒌᐦ ᐅᐦᒋ ᒥᐦᒑᑭᒥᐱᔨᐦᑖᑭᓂᐧᐃᒡ ᓵᑭᐦᐄᑭᓂᐦᑳᓐ ᐊᓂᑎᐦ ᓃᔓ ᑳ ᐄᒋᔥᑖᒡ ᐅᔅᑯᑎᒻ ᑭᔮᐦ ᑳ 

ᒌᔑᐦᑖᑭᓂᐧᐃᒡᐦ ᐅᔅᑯᑎᒻᐦ LG1 ᑭᔮᐦ LG2A ᑳ ᐄᒋᔥᑖᒡᐦ 1994 ᐲᐦᐃᒻ 1995᙮ ᐱᔥᒡ ᐊᓂᒌ 

ᐅᓂᑑᐦᐆᔅᒌᐧᐋᐦᒡ ᐋᐦ ᐃᐦᑖᒡ ᐋᑯᑎᐦ ᑳ ᒥᐦᑖᔨᐦᑎᐦᒡ ᓈᓈᓂᒌᒻ ᐋᑳ ᐃᐦᑎᑯᓂᔨᒡᐦ ᔑᑳᐹᔥᒄᐦ 1980 ᑭᔮᐦ 

1990 ᑳ ᐄᒋᔥᑖᔨᒡᐦ ᐋᐦ ᐱᐳᓂᔨᒡᐦ, ᑭᔮᐦ ᒌᐦ ᐧᐋᐱᐦᑎᒧᒡ ᔖᔥ ᓈᔥᒡ ᐄᔨᐦᒡ ᐋᐦ ᐄᔑᓈᑯᓂᔨᒡ ᓂᓈᐦᑭᐤ 

ᐊᓂᑎᐦ ᐋᐦ ᓂᑑᐦᐅᒡ᙮  ᐋᐦ ᓈᑭᑎᐧᐋᔨᐦᑎᑭᓂᐧᐃᒡ ᐋᔅᐱᔨᒡᐦ ᔑᑳᐹᔥᒄᐦ ᒌᐦ ᓅᑯᓐ ᓈᓈᓂᒌᒻ ᐋᑳ 

ᐃᐦᑎᑯᐦᒡᐦ ᐊᓂᑖᐦ ᑯᐧᑖᔥᒡ ᐋᐦ ᐄᑎᐦᑎᐦᒡᐦ ᓂᑑᐦᐆᔅᒌᐦ ᒋᓵᓰᐲᐦᒡ ᒫᐧᑳᒡ ᓈᔥᒡ ᑳ ᐧᐄᐦ ᑭᓂᐧᐋᐱᐦᑎᑭᓂᐧᐃᒡᐦ 

1982 ᐲᐦᐃᒻ 1995᙮ ᓂᒧᐃ ᐅᐦᒋ ᓈᑭᑎᐧᐋᔨᐦᑖᑯᓐᐦ ᐋᔅᐱᔨᒡᐦ ᐊᓂᑖᐦ ᐄᓯᒫᓂᐦᒡ ᑭᔮᐦ ᐧᐄᒥᓂᒌᐦᒡ᙮ ᐱᔥᒡ ᐄᓯᒫᓃᐅᐄᔨᔨᐅᒡ ᒌᐦ 

ᒋᔅᒑᔨᐦᑎᒧᒡ ᐋᑳ ᓈᓈᓂᒌᒻ ᐃᐦᑎᑯᓂᔨᒡᐦ ᐲᓯᐧᒫᐦᑖᐦᒡ ᐄᓯᒫᓃᐅᓰᐲᐦᒡ ᐄᔅᑯᑎᒃ ᑳ ᐱᔥᒑᔮᔑᑭᐧᐃᐦᑖᑭᓂᐧᐃᐧᐃᔨᒡ ᐅᓰᐲᒥᐧᐋᐤ 1980 ᑳ 

ᐄᒋᔥᑖᔨᒡ ᐋᐦ ᐱᐳᓂᔨᒡ᙮ ᐧᐄᔨᐧᐋᐤ ᐧᐄ ᐅᑖᐦ ᐧᐄᒥᓂᒌᐦᒡ ᐋᔥᒄ ᒌᐦ ᓂᐦᑖᐅᒋᓂᔨᐤᐦ ᔑᑳᐹᔥᒄᐦ᙮ ᐊᓂᔮ ᑳ ᐄᔑ ᐧᐄᐦᑎᐦᒡ ᐄᔨᔨᐅᒡ ᑭᔮᐦ ᑳ 

ᐧᐄᐦᑖᑯᐦᒡ ᒥᓯᓂᐦᐄᑭᓂᐦᒡ, ᐄᔅᑯᑎᒃ ᑳ ᐅᔅᑯᑎᒥᐦᒑᓂᐧᐃᒡ ᐋᑯᑎᐦ ᓈᔥᒡ ᐄᔨᐦᒡ ᑳ ᐄᔅᐱᔨᒡ ᒑᐧᑳᓐ ᐹᔓᒡ ᒋᓵᓰᐲᐦᒡ ᑭᔮᐦ 1978 ᑳ ᐅᑎᐦᒋᐱᔨᒡ, 

ᐊᓐ ᐄᔨᐦᒡ ᑳ ᐄᑖᔑᑭᐧᐃᐦᑖᑭᓂᐧᐃᒡ ᒋᓵᓰᐲᔥᑎᒄ, ᐋᐦ ᒌᐦ ᓃᐦᑖᐅᒋᐱᔨᒡ ᐋᔅᐧᑳᒥᑖᐅᐦᑳᒡ,  ᐧᐄᐦᑳᐳᐃ ᐄᑖᒥᐹᑯᐦᒡ ᐋᐦ ᐅᐦᒋᐱᔨᒡ, ᐊᔅᒌ ᑭᔮᐦ 

ᑯᑎᒡ ᒑᐧᑳᓐ ᐅᑖᐦ ᐧᐄᓂᐹᑯᐦᒡ ᐋᐦ ᐄᑖᐳᑖᒡ᙮ ᐋᐅᒄ ᒫᒃ ᐧᐋᐦᒋ ᐊᑖᒫᔨᐦᑎᑭᓂᐧᐃᒡ ᐊᓐ ᑳ ᐅᔅᑯᑎᒥᐦᒑᓂᐧᐃᒡ ᐋᐦ ᐅᐦᒋᐱᔨᒡ ᐊᓐ ᐧᐄᐱᒡ ᐋᐦ 

ᒫᒋᔥᑎᐦᒡ ᑭᔮᐦ ᐊᑎᑎᐤ ᓈᓈᓂᒌᒻ ᐋᑳ ᐄᔥᐱᔑ ᑎᐦᒋᒥᒡ ᓂᐲ ᐅᑖᐦ ᔮᔮᐤ ᐧᐄᓃᐹᑯᐦᒡ ᐹᑎᔥ ᐧᐋᔥ 1980 ᑭᔮᐦ 1990 ᐃᔮᒄ ᑳ ᒥᐦᑖᔨᐦᑖᑯᐦᒡ 

ᓈᔥᒡ ᐄᔨᐦᒡ ᐋᐦ ᐄᑖᔨᐦᑖᑯᐦᒡ ᒌᔑᒄ ᒥᓯᐦᑖᔅᑮᒥᒡ᙮ ᐋᑯᐦ ᒫᒃ, ᐊᓐ ᑳ ᐄᔑ ᐋᐦᒋᐱᔨᒡ ᐄᔅᑯᑎᒃ ᑲ ᐅᔅᑯᑎᒥᐦᒑᓂᐧᐃᒡ ᒋᓵᓰᐲᔥᑎᒄ ᐋᑯᑎᐦ ᑳ 

ᑖᐦᑭᐦᐄᒑᐱᔨᒡ ᒑ ᒌᐦ ᒥᔪᓂᐦᑖᐅᒋᐦᒡᐦ ᔑᐦᑳᐹᔥᒄ ᐅᑖᐦ ᐱᔥᒡ ᓂᑑᐦᐆᔅᒌᐦ ᒋᓵᓰᐲᐦᒡ ᐋᐦᐧᒫᔮᐦ ᑖᑖᐅᒡ ᑳ ᐱᒥᐱᔨᒡᐦ 1990 ᐄᒋᔥᑖᒡᐦ ᐋᐦ 

ᐱᐳᐦᒡᐦ᙮   

ᑳ ᐅᑎᐦᒋᐱᔨᒡᐦ 1990 ᑳ ᐄᒋᔥᑖᒡᐦ ᐋᐦ ᐱᐳᐦᒡᐦ, ᐋᑳ ᓈᔥᑎᔨᒡ ᐅᐦᒋ ᐄᔑ ᐹᐧᔖᔨᐦᑖᑯᐦᒡ, ᐋᑯᑎᐦ ᓈᔥᒡ ᒥᔥᑏ ᓂᒥ ᐅᐦᒋ ᓂᐦᑖᐅᒋᓐᐦ 

ᔑᑳᐹᔥᒄᐦ ᐅᑖᐦ ᐧᐋᐱᓅᑖᐦᒡ ᐄᑖᐦᒑᑳᒻ ᒉᐃᒥᔅ ᐯᐃᐦ᙮ ᒌᐦ ᐧᐄᐦᑎᒧᒡ ᒋᓵᓰᐲᐅᐄᔨᔨᐅᒡ ᓈᑑᐦᐅᒡ ᐋᐦ ᒌᐦ ᐧᐋᐱᐦᑎᐦᒡ ᐋᐦ ᐊᔨᑯᐦᑎᓂᔨᒡᐦ 

ᔑᑳᐹᔥᒄ ᑭᔮᐦ ᐋᑳ ᔖᔥ ᐃᐦᑎᑯᓂᔨᒡᐦ ᐊᓂᑖᐦ ᐋᐦ ᑎᒥᔨᒡ᙮ ᐋᐦ ᓈᑭᑎᐧᐋᔨᐦᑎᑭᓂᐧᐃᒡ ᐋᔅᐱᔨᒡᐦ ᔑᑳᐹᔥᒄᐦ ᐊᓂᑖᐦ ᓈᐅᐧᐃᔨᒡ ᐅᑖᐦ 

ᐧᐄᓂᐹᑯᐦᒡ ᐋᑯᑎᐦ ᑳ ᓅᑯᐦᒡ 94% ᐲᐦᐄᒻ 99% ᐋᑳ ᐄᔥᐱᔑ ᐃᐦᑎᑯᐦᒡᐦ ᑳ ᐄᔑᓈᑯᐦᒡ 1995 ᑳ ᐄᒋᔥᑖᒡ ᐋᐦ ᐱᐳᐦᒡ᙮ ᒥᐦᒑᐧᑖᐧᐄᔥ ᒌᐦ 

ᒋᔑᑖᐤ ᐋᐦ ᓰᑯᐦᒡ, ᒌᐦ ᒋᔑᑖᐤ ᑭᔮᐦ ᓂᒥ ᒦᐦᐧᑳᒡ ᐅᐦᒋ ᒋᒧᐧᐃᓐ ᐋᐦ ᓃᐱᐦᒡ ᑭᔮᐦ ᓂᒥ ᐅᐦᒋ ᓂᐲᐤᐦ ᓰᐲᐦ᙮ ᓈᔥᒡ ᐋᑳ ᐅᐦᒋ ᑎᐦᑳᔮᒡ 1998 ᑳ 

ᐱᐳᐦᒡ, ᐅᑖᐦ ᐊᑎᒫᐲᓯᒻ ᐧᐋᐱᓅᑖᐦᒡ ᐄᑖᐦᒑ ᒉᐃᒥᔅ ᐯᐃᐦ ᒑᑳᑦ ᐹᔨᒄ ᐲᓯᒻ ᐊᑎᑎᐤ ᐧᐄᐱᒡ ᒌᐦ ᒫᒋᔥᑎᓐ, ᑭᔮᐦ ᓈᔥᒡ ᐧᐄᐱᒡ ᒌᐦ ᐋᐳᐧᐋᑭᒥᑖᐤ 

ᒧᔖᐧᐋᐦᔮᐆᐄᓯᒻ ᑭᔮᐦ ᐅᐱᔥᑰᐲᓯᒻ ᑳ ᐊᑯᒋᐦᒋᒡᐦ, ᑭᔮᐦ ᓈᔥᒡ ᐋᐦ ᒌᐦ ᒋᔑᑖᒡ᙮  ᐊᓐ ᒫᒃ ᓈᔥᒡ ᐄᔨᐦᒡ ᔖᔥ ᐋᐦ ᐄᑖᔨᐦᑖᑯᐦᒡ ᒌᔑᒄ ᐋᑯᑎᐦ ᐧᐋᐦᒋ 

ᐋᑳ ᓈᔥᒡ ᓂᐦᑖᐅᒋᐦᒡᐦ ᔑᑳᐹᔥᒄᐦ ᐅᑖᐦ ᐧᐄᒥᓂᒌᐦᒡ ᑭᔮᐦ ᐄᓯᒫᓂᐦᒡ ᑭᔮᐦ ᐊᑎᑎᐤ ᒑᔑᐱᔨᒡ ᐋᑳ ᐊᑎ ᐃᐦᑎᑯᐦᒡ ᐅᑖᐦ ᒋᓵᓰᐲᐦᒡ ᔖᔥ ᐋᐦ 

ᐄᔑᓈᑯᐦᒡᐦ ᓂᑑᐦᐆᔅᒌᐦ᙮  

ᑖᓐ ᐋᔑᓈᑯᐦᒡᐦ ᒫᐧᑳᒡ ᔑᑳᐹᔥᒄᐦ ᑭᔮᐦ ᑖᓐ ᐋᔑ ᑖᐦᑭᐦᐅᑯᑦ ᐱᔮᓯᐤ? 

ᒫᐧᑳᒡ ᐆ ᐊᓅᐦᒡ ᐊᐅᔥᑖᐦ 2 ᒦᑎᕐᔅ ᐊᑎᑎᐤ ᑎᐦᐧᑳᔅᑯᓐ ᔑᑳᐹᔥᒄᐦ ᑳ ᐃᔨᒡᐦ ᒫᐧᑳᒡ ᑳ ᐱᐳᐦᒡᐦ ‘70, ‘80 ᑭᔮᐦ ’90᙮ ᐊᑎᑎᐤ ᐊᐱᔖᔑᐤ ᐊᓂᑎᐦ 

ᐋᐦ ᓂᐦᑖᐅᒋᐦᒡᐦ ᔑᑳᐹᔥᒄᐦ ᑭᔮᐦ ᐃᔮᐧᐋᐱᐦᑑᐦ ᑭᔮᐦ ᐊᓂᑖᐦ ᐋᐦ ᐋᔨᐧᐋᒡ ᐋᑯᑎᐦ ᒥᒄ  ᓈᐦᑖᐅᒋᐦᒡᐦ᙮ ᐊᓂᑖᐦ ᒌᔑᑯᐦᒡ ᐋᐦ ᒌᐦ ᐅᐦᒋ 

ᒥᓯᓈᐱᔅᑭᐦᐄᑭᓂᐧᐃᒡ ᒌᐦ ᑭᓂᐧᐋᐱᐦᑎᑭᓂᐆᐦ ᐋᑯᑎᐦ ᑳ ᐅᐦᒋ ᐧᐄᐦᑖᑯᐦᒡ ᓈᓈᓂᒌᒻ ᐋᑳ ᓂᐦᑖᐅᒋᐦᒡᐦ ᔑᑳᐹᔥᒄᐦ 1988 ᐲᐦᐃᒻ 2019᙮ ᐆ 

ᒫᒃ ᐄᔨᐦᒡ ᑳ ᐄᔅᐱᔨᒡᐦ ᔑᑳᐹᔥᒄᐦ, ᐋᑯᑎᐦ ᑭᔮᐦ ᓂᒥ ᓈᔥᒡ ᐧᑖᐦᐅᐧᐃᒡ ᐊᓂᒌ ᓃᔥᑎᒻ ᐹᒥᐦᔮᒡ ᓂᔅᑭᒡ ᐋᐦ ᓰᑯᓂᔨᒡ ᑭᔮᐦ ᓂᒥ ᓈᔥᒡ ᐃᐦᑖᐧᐃᒡ 

ᐃᔨᐧᐋᐳᐧᐋᐅᒡ᙮ ᐋᑯᑖᐦ ᐋᔑ ᒋᔅᒑᔨᐦᑎᒫᐦᒡ ᐋᑳ ᒥᔥᑏᐦ ᐃᐦᑎᑯᐦᒡᐦ ᔑᑳᐹᔥᒄᐦ ᐋᔪᐧᐃᒄ ᐧᐋᐦᒋ ᐋᑳ ᐊᓂᑎᐦ ᐱᒥᐦᔮᒡ ᓂᔅᑭᒡ ᑳ ᒌᐦ ᐱᒥᐦᔮᒡ 



 

 

ᐃᔨᐦᒡ ᐋᐦ ᐄᔑᓈᑯᓂᔨᒡ ᐊᔅᒌᔨᐤ ᐊᓂᑖᐦ ᔮᔮᐤ ᐧᐄᓂᐹᑯᐦᒡ (ᐧᐋᓵ ᐋᑳ ᓂᐲᐧᐃᔨᒡ, ᐊᑎᑎᐤ ᐋᐦ ᒥᐦᒑᑎᔨᒡᐦ ᒥᔥᑎᒄᐦ, ᐋᑳ ᓈᔥᒡ 
ᐃᐦᑎᑯᓂᔨᒡᐦ ᔖᔥ ᒦᓂᔥᐦ) ᑭᔮᐦ ᐄᔨᐦᒡ ᐋᐦ ᐄᔑ ᓂᐦᑖᐅᒋᓂᔨᒡ ᒑᐧᑳᔨᐤ ᐅᑖᐦ ᐲᓯᐧᒫᐦᑖᒡ᙮  

ᐊᓂᑎᐦ ᐋᐦ ᒦᒋᓱᒡ ᐱᔮᓯᐅᒡ ᑭᔮᐦ ᐋᐦ ᓂᑑᐦᐅᓈᓂᐧᐃᒡ ᐄᔨᐦᒡ ᐄᔅᐱᔨᐤ ᐊᓂᑎᐦ ᒨᔥ ᑳ ᒌ ᐱᒥᐦᔮᒡ ᐱᔮᓯᐅᒡ ᑭᔮᐦ ᐊᓂᑖᐦ ᐋᔅᐱᐦᔮᒡ ᐋᐦ 

ᐱᐳᓂᔨᒡ᙮ ᒋᓵᓰᐲᐅᐄᔨᔨᐅᒡ ᑭᔮᐦ ᐧᐄᒥᓂᒌᐅᐄᔨᔨᐅᒡ ᐋᑯᑖᐦ ᐋᑖᔨᐦᑎᐦᒡ ᐧᐋᐦᒋ ᐋᑳ ᓈᔥᒡ ᐃᐦᑖᔨᒡᐦ ᓂᔅᒃᐦ ᐄᔨᐦᒡ ᐋᐦ ᐄᔑ ᓂᑑᐦᐅᒡ ᑭᔮᐦ 

ᐋᐦ ᑭᒋᐧᔖᐧᐋᐱᔨᔨᒡ ᒑᐧᑳᔨᐤ ᐋᐦ ᐋᐱᑎᓂᔨᒡ ᐋᐦ ᐱᒥᐦᔮᓂᐧᐃᐧᐃᔨᒡ ᑭᔮᐦ ᐋᐦ ᐱᒥᐱᔨᓈᓂᐧᐃᐧᐃᔨᒡ ᐊᓂᑖᐦ ᐹᔓᒡ ᐋᐦ ᓂᑑᐦᐅᒡ᙮ ᐊᑎᑎᐤ 

ᒥᐦᒑᑎᐧᐃᒡ ᑳ ᑭᐧᑳᓈᑯᔨᐧᐋᒡ ᐋᑯᑖᐦ ᐹᔥᑯᒡ ᐅᑖᐦ ᐧᐋᐱᓅᑖᐦᒡ ᐄᑖᐦᒑᑳᒻ ᒉᐃᒥᔅ ᐯᐃᐦ ᐋᐦ ᓈᓂᑎᐧᐋᔨᐦᑎᐦᒡ ᐊᓂᑖᐦ ᒑ ᒌᐦ ᒦᒋᓱᒡ᙮ ᐅᔮ ᒫᒃ 

ᓈᔥᒡ ᐄᔨᐦᒡ ᐋᐦ ᐱᒥᐦᔮᒡ ᓂᔅᑭᒡ ᑭᔮᐦ ᐄᔨᐦᒡ ᐋᐦ ᐋᑎᔨᐦᑖᒡ ᓂᒥ ᓈᔥᒡ ᒌᐦ ᒋᔅᒑᔨᐦᑎᑭᓂᐧᐃᐧᐃᔨᐤ ᐊᓂᑖᐦ ᒑ ᐄᔑ ᓂᑑᐦᐅᓈᓂᐧᐃᐧᐃᔨᒡ ᐋᐦ 

ᑎᐧᑳᒋᓂᔨᒡ᙮ ᐋᑯᑖᐦ ᒫᒃ ᐋᑖᔨᐦᑎᐦᒡ ᒋᔖᔨᔨᐅᒡ ᒑ ᒌᐦ ᐄᔑᓈᑯᓂᔨᒡ ᐋᑳ ᒑ ᒑᔥᑎᐧᐋᐱᐦᑎᒥᔨᒡᐦ ᐅᔅᒋᓃᒋᓯᐤᐦ ᓈᔥᒡ ᐋᐦ ᐧᐋᔪᑎᓯᔨᒡᐦ 

ᐱᔮᓯᐤᐦ ᑭᔮᐦ ᐋᑳ ᒑᒃ ᒑ ᐄᔑᓈᑯᓂᔨᒡ ᐋᐦ ᓅᒋᐱᓯᐅᐧᐋᓂᐧᐃᐧᐃᔨᒡ ᐅᑖᐦ ᐅᑖᐦᒡ ᒧᔥ ᑳᐦ ᐹᒋ ᐃᐦᑎᓈᓂᐧᐃᐧᐃᔨᒡ᙮  

 

ᒑᐧᑳᓐ ᐧᐋᐦᒋ ᐋᑳ ᒦᓐ ᒌᐦ ᓂᐦᑖᐅᒋᐦᒡᐦ ᔑᑳᐹᔥᒄᐦ? 

ᐊᓂᑎᐦ ᒫᒃ ᓂᑑᒋᔅᒑᔨᐦᑖᑯᐦᒡ, ᐹᔨᒄ ᐊᓐ ᒑᐧᑳᓐ ᐋᑖᒫᔨᐦᑖᑯᐦᒡ ᐧᐋᐦᒋ ᐋᑳ ᒦᐦᐧᑳᒡ ᓂᐦᑖᐅᒋᐦᒡᐦ 

ᔑᑳᐹᔥᒄᐦ ᐋᔪᐧᐃᒄ ᐊᓂᔮ ᐋᑳ ᓈᔥᒡ ᓅᑯᓯᑦ ᐲᓯᒻ ᒫᐧᑳᒡ ᐋᐦ ᐱᒥᐱᔨᒡ ᒑ ᓂᐦᑖᐅᒋᓂᑯᐱᓈ᙮ ᐅᑖᐦ 

ᐧᐄᓂᐹᑯᐦᒡ ᓈᓈᓂᒌᒻ ᐧᐃᔨᐹᑭᒨ ᐋᑎ ᓃᐱᐦᒡᐦ ᔖᔥ ᐅᑖᐦ ᐄᔑ ᐅᑖᐦᒡ 25 ᑎᐦᑐᐱᐳᓐᐦ ᐅᑖᐦ 

ᓂᓈᐦᑭᐤ ᐋᐦ ᐋᐦ ᐄᔅᐱᔨᒡ ᓰᐲᐦᒡ ᐋᐦ ᐱᒫᐳᑖᒡ ᒑᐧᑳᓐ᙮ ᐋᑯᑎᐦ ᒫᒃ ᓂᒥ ᒌᐦ ᓂᐦᑖᐅᒋᓐᐦ ᔑᑳᐹᔥᒄᐦ ᐋᑳ 

ᒦᐦᐧᑳᒡ ᐧᐋᓵᔮᒡ ᐊᓂᑖᐦ ᐋᐦ ᓂᐦᑖᐅᒋᐦᒡᐦ᙮ ᐊᓐ ᒫᒃ ᐋᐦ ᐄᔑᓈᑯᐦᒡ ᐋᑯᑎᐦ ᑖᐦᐧᑳᔅᑯᐦᒡᐦ ᑭᔮᐦ ᓂᒥ ᒥᓯᐦᑖ 

ᒌᐦ ᓂᐦᑖᐅᒋᓐᐦ ᔑᐦᑳᐹᔥᒄ ᑭᔮᐦ ᐋᑎ ᓂᐲᒥᑭᐦᒡᐦ ᐋᐦ ᐱᐳᐦᒡ᙮ ᐋᑳ ᒦᐦᐧᑳᒡ ᓅᑯᓯᑦ ᐲᓯᒻ ᐋᑯᑎᐦ ᓂᒥ 

ᓈᔥᒡ ᒌᐦ ᓂᐦᑖᐅᒋᓐᐦ ᔑᑳᐹᔥᒄᐦ ᑭᔮᐦ ᓈᓈᓂᒌᒻ ᐋᑳ ᑎᐦᒋᑭᒥᒡ ᓂᐲ ᑭᔮᐦ ᒥᔥᑏᐦ ᐋᐦ ᐄᐦᑎᑯᐦᒡ ᐧᐄᐦᑳᐳᐃ ᑭᔮᐦ ᐋᑳ ᐃᐦᑎᑯᐦᒡ ᐊᓂᑎᐦ ᒑ ᒌᐦ 

ᐅᐦᒋ ᒥᔪᓂᐦᑖᐅᒋᐦᒡᐦ᙮ 

ᐊᓐ ᒫᒃ ᒦᓐ ᑯᑎᒡ ᒑᐧᑳᓐ ᐧᐋᐦᒋ ᐋᑳ ᒌᐦ ᓂᐦᑖᐅᒋᐦᒡᐦ ᔑᑳᐹᐦᒄᐦ ᐋᐅᒄ ᐧᐋᓵ ᒥᔥᑏᐦ ᔖᔥ ᐋᑳ ᓂᐦᑖᐅᒋᐦᒡᐦ᙮ ᒥᓯᐧᐋ ᐅᑖᐦ ᔮᔮᐤ ᐧᐄᓂᐹᑯᐦᒡ, 

ᐋᑯᑎᐦ ᒥᔥᑏᐦ ᓂᒥ ᒦᓐ ᐅᐦᒋ ᐃᐦᑎᑯᓐ ᐊᓂᑎᐦ ᑳ ᒌ ᓂᐦᑖᐅᒋᐦᒡᐦ, ᐋᐦ ᒌᐦ ᒥᓈᐹᐧᐋᒡ ᑭᔮᐦ ᐋᐦ ᐧᐋᐹᐳᑖᒡ ᐊᓂᑎᐦ ᐋᐦ ᒌᐦ ᐅᐦᒋ 

ᓂᐦᑖᐅᒋᐦᒡᐦ᙮  ᒦᔥᑯᒡ ᐊᓐ ᐋᐦ ᒥᒑᑭᒥᒡ ᓂᒥ ᒌᐦ ᐧᐋᓵᔮᐤ ᐊᓂᑖᐦ ᐄᑖᒥᐹᑯᐦᒡ᙮ ᐊᓂᑎᐦ ᒫᒃ ᐋᐦ ᒌᐦ ᐅᐦᒋ ᓯᑭᒧᒡ ᐊᓂᐦᐄ ᔑᑳᐹᔥᒄᐦ ᐋᑎ 

ᒥᔥᑭᐧᐋᒡ᙮ ᐋᑳ ᒫᒃ ᒌᐦ ᓯᑭᒥᐧᑳᐧᐋ ᐊᓂᑖᐦ ᐋᓈᐦᒡ ᒦᔥᑯᒡ ᓂᒥ ᒋᑭ ᒌᐦ ᐅᑎᐦᐄᒑᐱᔨᐤ ᐊᓂᑎᐦ ᒑ ᒌᐦ ᐅᐦᒋ ᒥᔪᓂᐦᑖᐅᒋᐦᒡᐦ, ᒦᔥᑯᒡ 

ᐧᐃᔮᐹᐳᑖᒡᐦ ᐋᐦ ᒋᔑᒋᐧᐃᐦᒡ ᑭᔮᐦ ᑭᔥᑭᓂᒡ ᐋᐦ ᒥᓈᐹᐅᑖᒡ᙮ 

ᐹᔓᒡ ᒋᓵᓰᐱᔥᑎᑯᐦᒡ, ᒦᓐ ᐃᐦᑎᑯᓐ ᑯᑎᒡ ᒑᐧᑳᓐ ᐧᐋᐦᒋ ᐋᑳ ᒌᐦ ᒥᔪᓂᐦᑖᐅᒋᐦᒡᐦ ᔑᑳᐹᔥᒄᐦ᙮ ᐋᐅᒄ ᐊᓐ ᐊᑎᑎᐤ ᐋᐦ ᒋᔑᒋᐧᐃᐦᒡ ᑭᔮᐦ ᐊᑎᑎᐤ 

ᐋᑳ ᑎᐦᑳᔮᒡ ᐋᐦ ᓰᑯᐦᒡ᙮  ᓂᒥᔮᐅᑎᐦ ᐊᓂᑎᐦ ᐋᐦ ᒌᐦ ᓂᑑᒋᔅᒑᔨᐦᑖᑯᐦᒡ ᑳ ᐅᐦᒋ ᐧᐄᐦᑖᑯᐦᒡ ᒑᐧᑳᓐ ᐊᓐ ᐧᐋᐦᒋ ᐄᔑᓈᑯᐦᒡ᙮ ᒥᒄ ᒫᒃ 

ᒋᔅᒑᔨᐦᑎᑭᓂᐆ ᓈᔥᒡ ᐋᑳ ᔒᐧᐋᐳᐧᐃᒡ ᐋᑯᑎᐦ ᐧᐋᐦᒋ ᐋᑳ ᒌᐦ ᒥᔪᓂᐦᑖᐅᒋᐦᒡᐦ ᔑᑳᐹᔥᒄᐦ (ᐊᑎᑎᐤ ᓃᐦᑖᐦᒡ 5 ᐲᐦᐃᒻ 10) ᐄᔥᐱᔥ᙮ 

  

ᑖᓐ ᒑ ᐄᔅᐱᔨᒡ ᐊᓂᑖᐦ ᐄᔑ ᓃᔥᑖᒥᐦᒡ? 

ᐋᑦ ᒫᒃ ᐊᑎᑎᐤ ᐋᐦ ᒥᒑᑭᒥᒡ ᐧᐄᓂᐹᒄ ᑭᔮᐦ ᑯᑎᒡ ᒑᐧᑳᓐ ᐋᐦ ᑖᐦᑭᐦᐄᒑᐱᔨᒡ ᐋᑳ ᒦᓐ ᑳᐤ ᒑ ᒌᐦ ᒥᔪᓂᐦᑖᐅᒋᐦᒡᐦ ᔑᑳᐹᔥᒄᐦ, ᐊᔮᐱᒡ ᒥᐦᒑᑐᔨᒡ 

ᓂᐦᑖᐅᒋᓐᐦ ᑭᔮᐦ ᐋᔥᒄ ᐋᑯᑎᐦ ᐋᐦ ᐃᐦᑖᒡ ᓂᒫᓯᒡ ᑭᔮᐦ ᐱᔮᔒᔑᒡ/ᐱᔮᓯᐅᒡ᙮  ᒥᒄ ᒫᒃ ᒫᐧᑳᒡ ᓈᔥᒡ ᑯᔅᐱᓈᑎᑯᓐ ᒑ ᑖᐦᑭᐦᐄᒑᐱᔨᒡ ᐋᐦ 

ᓂᐦᑖᐅᒋᐦᒡᐦ ᔑᑳᐹᔥᒄᐦ᙮ ᒥᔑᐤ ᐊᑎᑎᐤ ᐧᐃᓈᒋᔥᑖᑭᓂᐧᐃᒑ ᐊᓂᑖᐦ ᔮᔮᐤ, ᑭᔮᐦ ᒫᒃ ᐋᐦ ᐄᔥᐧᑳᑖᒡ ᐅᑖᐦ ᓅᐦᒋᒦᐦᒡ ᐅᐦᒋ ᐄᔨᐦᒡ ᐋᐦ 



 

 

ᐄᑖᔨᐦᑖᑯᐦᒡ ᒌᔑᒄ ᑭᔮᐦ ᒑ ᐧᐋᐦᒋᐱᔨᒡ ᐋᐦ ᓃᐦᑭᑖᐅᐦᒋᐱᔨᒡ, ᓈᓈᓂᒌᒻ ᒋᑭ ᐄᔑᓈᑯᓐ ᔑᐦᑳᐹᔥᒄ ᐋᑳ ᓂᐦᑖᐅᒋᐦᒡ, ᑭᔮᐦ ᒫᒃ ᓈᔥᑎᔨᒡ ᐋᑳ ᒑ 

ᐃᐦᑎᑯᐦᒡᐦ᙮  

ᐋᐦ ᑭᓂᐧᐋᐱᐦᑎᑭᓂᐧᐃᒡ ᐆ ᐋᔑᓈᑯᐦᒡ ᐋᑯᑎᐦ ᓅᑯᐦᒡ ᐋᐦ ᐧᐄᒋᐦᐄᐧᐋᒡ ᐋᐦ ᒥᔮᒡᐦ ᔑᑳᐹᔥᒄᐦ ᑭᔮᐦ ᐋᐦ ᐧᐄᒋᐦᐄᐧᐋᐱᔨᒡᐦ ᐊᓂᑎᐦ ᐋᑎ 

ᐃᔨᐦᑎᑯᐦᒡᐦ᙮ ᐋᑳ ᒋᔑᒋᐧᐃᐦᒡ ᐋᑯᑎᐦ ᓂᒥ ᓈᔥᒡ ᒦᓐ ᐋᓈᑎᒨ ᒌᐦ ᒫᒨᐱᔨᐤ ᒑᐧᑳᓐ, ᒫᔪᓂᐦᑖᐅᒋᐦᒡᐦ ᔑᑳᐹᔥᒄᐦ ᑭᔮᐦ ᐧᐃᔮᓵᔮᒡ ᐊᓂᑎᐦ 

ᐋᐦ ᓂᐦᒑᒋᐦᒡᐦ᙮ ᐋᑳ ᓈᔥᒡ ᐃᐦᑎᑯᐦᒡᐦ ᔑᐦᑳᐹᔥᒄ ᑭᔮᐦ ᐋᑳ ᓈᔥᑎᔨᒡ ᓂᐦᑖᐅᒋᐦᒡᐦ, ᐊᑎᑎᐤ ᐋᓈᑎᒨ ᐋᑯᐦᑎᐦᒡ ᒑᐧᑳᓐ ᑭᔮᐦ ᓂᒥ ᐧᐋᓵᔮᐤ 

ᑭᔮᐦ ᓂᒥ ᒌᐦ ᒥᔪᓂᐦᑖᐅᒋᓐᐦ ᔑᑳᐹᔥᒄᐦ᙮  

    

 

ᐋᐦ ᑭᓂᐧᐋᐱᐦᑎᑭᓂᐧᐃᒡ ᒑ ᒌᐦ ᒥᔪᓂᐦᑖᐅᒋᒡ ᓂᒫᓯᒡ ᑭᔮᐦ ᐋᐧᐋᓰᓯᒡ ᓈᔥᑖᐧᐹᐦ ᒋᔥᑎᒫᐧᐃᓐ ᒥᓯᐧᐋ ᒑᐧᑳᓐ ᒑ ᒌᐦ ᒥᔪᓂᐦᑖᐅᒋᐦᒡ ᑭᔮᐦ ᒑ 

ᒌᐦ ᐱᒥᐱᔨᒡ ᐄᔨᔨᐤ ᐱᒫᑎᓰᐧᐃᓐ ᑭᔮᐦ ᐄᔨᔨᐅᐃᔨᐦᑎᐧᐃᓐ, ᒥᓯᐦᑖᔅᑭᒥᔅ ᒑ ᒌᐦ ᓂᓯᑐᐦᑖᑯᐦᒡ ᑭᔮᐦ ᓈᐅᔥ ᒥᔪᓈᓈᑭᒋᔥᑖᑭᓂᐧᐃᒡ ᐊᔅᒌ 

ᑭᔮᐦ ᓂᐲ ᐅᑖᐦ ᐄᔑ ᓃᔥᑖᒥᐦᒡ᙮ ᐋᑦ ᒫᒃ ᐊᔮᐱᒡ ᒌᐦ ᓂᐦᑖᐅᒋᐦᒡᐦ ᔑᑳᐹᔥᒄᐦ ᒥᔥᑏᐦ ᔖᔥ ᓂᓈᐦᑭᐤ ᐋᐦ ᒌᐦ ᐄᑖᔨᐦᑖᑯᐦᒡ ᒌᔑᒄ ᐅᑖᐦ ᐄᔑ 

ᐅᑖᐦᒡ, ᐧᑳᐧᔖᓐ ᒦᓐ ᑳᐤ ᒋᑭ ᒌᐦ ᓂᐦᑖᐅᒋᓐᐦ, ᒥᒄ ᑯᐃᔅᒄ ᒋᑭ ᐧᐄᐦ ᐱᒥᐱᔨᐦᑖᑭᓂᐆ ᐋᐱᑎᓰᐧᐃᓐ ᐅᑖᐦ ᔮᔮᐤ ᐧᐄᓂᐹᑯᐦᒡ ᑭᔮᐦ ᐋᐦ 

ᒫᒥᑐᓈᔨᐦᑎᒥᐦᐄᐧᐋᒡ ᒑ ᐃᐦᑎᓈᓂᐧᐃᒡ ᓂᔥᒡ ᒦᓐ ᐄᔨᐦᒡ ᒑ ᒌᐦ ᐄᑖᔨᐦᑖᑯᐦᒡ ᒌᔑᒄ ᐅᑖᐦ ᐄᔑ ᓃᔥᑖᒥᐦᒡ᙮ ᓈᔥᑖᐧᐹᐦ ᒥᔖᐤ ᐄᔨᔨᐅᔅᒌ ᐅᑖᐦ 

ᔮᔮᐤ ᐧᐄᓂᐹᑯᐦᒡ ᑭᔮᐦ ᓂᓈᐦᑭᐤ ᐄᑖᔨᐦᑖᑯᓐ᙮ ᐊᑎᑎᐤ ᒫᒃ ᒥᔥᑏᐦ ᑖᐦᑭᐦᐄᒑᐱᔨᐤ ᐋᐱᑎᓰᐧᐃᓐ ᐅᑖᐦ ᐧᐄᓂᐹᑯᐦᒡ ᐊᓂᑎᐦ ᓈᐦᑖᐅᒋᐦᒡᐦ 

ᔑᑳᐹᔥᒄᐦ, ᐄᔨᐦᒡ ᐋᐦ ᐄᑖᔨᐦᑖᑯᐦᒡ ᒌᔑᒄ ᑭᔮᐦ ᐊᓂᑖᐦ ᐄᔨᐦᒡ ᐋᐦ ᐄᔑ ᑖᐦᑭᐦᐄᒑᐱᔨᒡ ᐆ ᐋᐦ ᐊᑎ ᐃᔨᔅᐱᔨᒡ᙮ ᐆ ᑳ ᐄᔑ ᓂᑑᒋᔅᒑᔨᐦᑖᑯᐦᒡ 

ᐋᑯᑎᐦ ᓃᔥᑎᒻ ᑳ ᐧᐄᐦ ᐅᐦᒋ ᐧᐄᐦ ᓂᓯᑐᐦᑖᑯᐦᒡ ᐋᔑ ᑖᐦᑭᐦᐄᒑᐱᔨᒡ ᐅᐦᐄ ᐅᑖᐦ ᐧᐄᓂᐹᑯᐦᒡ ᐄᔨᔨᐅᔅᒌᐦᒡ᙮ ᐋᔥᒄ ᒫᒃ ᐃᐦᑎᑯᓐ ᒑᐧᑳᓐ ᐋᑳ ᒌᐦ 

ᓂᔥᐧᑳᐅᔑᐦᑖᑭᓂᐧᐃᒡ, ᐱᑯᓂᒑ ᑖᓂᑖᐦ ᒑ ᒌᐦ ᐅᐦᒋ ᓂᐦᑖᐅᒋᐦᒡᐦ ᒦᓐ ᑳᐤ ᔑᑳᐹᔥᒄᐦ ᑭᔮᐦ ᒦᓐ ᑳᐤ ᒑ ᒌᐦ ᐧᐋᔪᑎᓰᑦ ᐱᔮᓯᐤ ᐋᐦ ᑎᐧᑳᒋᓂᔨᒡ᙮ 

ᐊᔮᐱᒡ ᒫᒃ ᒥᔥᑏᐦ ᓃᔥᑖᒥᐦᒡ ᒌᐦ ᐄᔅᐱᔨᐤ ᒑᐧᑳᓐ ᐊᓂᑎᐦ ᐋᑎ ᐃᔨᐦᑖᑦ ᐱᔮᓯᐤ ᐋᐦ ᒌᐦ ᒥᓯᓂᐦᐄᑭᓂᐧᐃᐧᐃᔨᒡ ᒑᔑᐧᐋᑦ ᐄᔨᔨᐅᒡ ᐋᐦ ᒌᐦ 

ᐅᐦᒋᐱᔨᔨᒡ ᐋᐦ ᒥᔪᒋᔅᒑᔨᐦᑎᐦᒡ ᐅᑎᔅᒌᐧᐋᐤ᙮ ᐆ ᒫᒃ ᑳ ᐄᔑ ᒥᔅᑭᐧᐋᐦᑖᑭᓂᐧᐃᒡ ᐱᑯᓵᔨᐦᑖᑯᓐ ᒑ ᐧᐄᒋᐦᐄᐧᐋᐱᔨᒡ ᐧᐄᔨᐧᐋᐤ ᑎᐲᔨᐧᐋ ᐄᔨᔨᐅᒡ 

ᐋᐦ ᓈᓈᑭᒋᔥᑖᒡ ᑭᔮᐦ ᐋᐦ ᐱᒥᐱᔨᐦᑖᒡ᙮   

ᐊᑎᑎᐤ ᐧᐄᐦ ᒋᔅᒑᔨᐦᑎᒫᐧᑳ, ᒑ ᒥᓯᓂᐦᐋᒧᐧᐋᒄ ᓲᓲ ᑯᓯᒃ ᐅᑖᐦ ᐋᐦ ᐄᔅᐱᔨᔮᒄ zouzou.kuzyk@umanitoba.ca᙮  



 

 

 

 


